
«Ոստիկանության մասին» Հայաստանի Հանրապետության օրենքում լրացումներ և փոփոխություն կատարելու մասին» ՀՀ օրենքի նախագծի վերաբերյալ Մշտապես գործող պետաիրավական նախարարական կոմիտեի 16.11.2017թ. նիստում քննարկման արդյունքում ստացված առաջարկությունների
	Առարկության, առաջարկության հեղինակը¸

գրության ստացման ամսաթիվը, գրության համարը
	Առարկության, առաջարկության բովանդակությունը
	Եզրակացություն
	Կատարված փոփոխությունները

	
	
	
	

	ՀՀ գլխավոր դատախազություն

17.11.2017թ.

02/9723-17
	Նախագծում ամրագրված դրույթն այն մասին, որ տեսանյութերը կամ լուսանկարները դրանց ամրագրումից 48 ժամ հետո ոչնչացվում են, իրավակիրառ պրակտիկայում կարող է մի շարք խնդիրների հանգեցնել: Թեև նախագծով սահմանված է հիշյալ ժամկետը տարաժամկետելու հնարավորությունը, այդուհանդերձ, կարծում ենք, որ այդքան կարճ ժամկետը չի կարող ապահովել հանցագործությունների արդյունավետ բացահայտումը: Հետևաբար, առաջարկում ենք քննարկվող դրույթում 48 ժամը փոխարինել 7 օրով:
	Առաջարկությունն ընդունվել է:
	Նախագծում ժամկետ է նախատեսվել 7 օրը:

	ՀՀ քննչական կոմիտե

17.11.2017թ.

05/22/7851-17
	1. Նախագծի հիմնավորման մեջ որևէ կերպ մեկնաբանված չէ, թե ինչով է պայմանավորված տեսանյութերը կամ լուսանկարները՝ դրանց ամրագրումից հետո 48 ժամվա ընթացքում ոչնչացնելու պահանջը, այն դեպքում, երբ միջազգային փորձի ուսումնասիրությունները փաստում են, որ մի շարք երկրներում նախատեսված է անհամեմատ երկար ժամկետներ: Այսպես՝

 ԱՄՆ Տեխաս նահանգի Դալլաս, Իլլինոյս նահանգի Չիկագո քաղաքներում և Վաշինգտոն նահանգում ապացույց չհանդիսացող տեսաձայանագրությունները պահվում են 90 օր, Արիզոնա նահանգում՝ 120 օր, Նեվադա նահանգի Լաս Վեգաս քաղաքում՝ 45 օր, Նյու Յորքում՝ 6 ամիս, Մինեսոտա նահանգի Մինեապոլիս քաղաքում՝ 1 տարի: 

Ավստրիայում և Մեծ Բրիտանիայում տեսաձայնագրությունները պահվում են 6 ամիս: 

Ղազախստանում պահվում է 2 ասմից մինչև 2 տարի (2 ամսից ավել պահվում են, եթե կատարվել է հանցագործություն):

Ուկրաինայում այն պահվում է 30 օր՝ սերվերում գրանցման պահից, սակայն  տեսաձայնագրությունների պահպանման նշված ժամկետը կարող է երկարաձգվել Ուկրաինայի Ներքին գործերի նախարարության պարեկային ծառայության վարչության պետի կամ նրա տեղակալի կարգադրությամբ: 

Ռուսաստանի Դաշնության Մոսկվա քաղաքի կառավարության 2011թ.-ի օգոստոսի 9-ի N 399-ՊՊ  որոշմամբ ստեղծվել է տեսադիտարկման քաղաքային համակարգը, որի համաձայն քաղաքացիների զանգվածային կուտակումների, տոնավաճառների, շինարարական օբյեկտների, ստորգետնյա ուղիների, կրթական կազմակերպությունների  և այլ վայրերի տարածքում տեղադրվել են տեսանկարահանող սարքավորումներ:

Քաղաքացիների զանգվածային կուտակումների, տոնավաճառների, ստորգետնյա ուղիների, շինարարական օբյեկտների, ստորգետնյա ուղիների և այլ վայրերի տեսանկարահանման խցիկներից ստացված արխիվային տեսատեղեկատվության պահպանման ժամկետը կազմում է 5 օրացուցային օր, իսկ կրթական կազմակերպություններից՝ 30 օրացուցային օր:

Մոսկվա քաղաքի իրավապահ մարմինների աշխատակիցներն իրենց լիազորությունների իրականացման նպատակով ունեն տեսադիտարկման քաղաքային համակարգի հասանելիություն, սակայն իրենք ինքնուրույն տեսանկարահանում չեն իրականացնում, բացառությամբ որոշ առանձնացված ծառայությունների, օրինակ՝  Ճանապարհային երթևեկության անվտանգության պետական տեսչության (ՃԵԱՊՏ):

Հետևաբար, Նախագծի 2-րդ հոդվածի 2-րդ կետում «48 ժամ» բառերը փոխարինել «60 օր»  բառերով:

2. Անհրաժեշտ է Նախագծի 2-րդ հոդվածի 2-րդ կետում նախատեսել նաև իրավակարգավորումներ, որոնց համաձայն՝ «Վարույթ իրականացնող մարմինների պահանջով բոլոր տեսաձայնագրությունները, ոչ ուշ քան նման պահանջ ստանալուց հետո 24 ժամվա ընթացքում պետք է տրամադրվեն վարույթ իրականացնող մարմիններին:»: Սա պայմանվորված է այդ տեսաձայնագրությունների՝ որպես ապացույց օգտագործելու անհրաժեշտությամբ, ինչպես նաև ուղղակիորեն բխում է քրեադատավարական օրենսդրությունից՝ ապացույց ձեռք բերելու պատշաճ ընթացակարգ նախատեսելով՝ ապահովելով դրա լեգիտիմությունը: 

3. Հաշվի առնելով, որ տեսաձայնագրառումը, տեսանկարահանումը և լուսանկարահանումն առնչվելու է մարդկանց մասնավոր կյանքին, և որոշակիացնելու մասնավորապես տեսանյութերի կամ լուսանկարների այլ նպատակներով օգտագործելու արգելքը, անհրաժեշտ է Նախագծի 2-րդ հոդվածի 2-րդ կետում «օգտագործելն» բառը փոխարինել «օգտագործելը, այդ թվում՝ հրապարակելն» բառերով:
	1. Ժամկետը երկարաձգելու վերաբերյալ առաջարկությունն ընդհանուր առմամբ ընդունելի է: 
ՀՀ արդարադատության նախարարությունն առաջարկել է որպես ժամկետ նախատեսել 5 աշխատանքային օրը, ՀՀ գլխավոր դատախազությունը` 7 օրը, իսկ ՀՀ քննչական կոմիտեն և ՀՀ հատուկ քննչական ծառայությունը` 60 օրը: Առաջարկությունների քննարկման և վերլուծության արդյունքում նախագծում ժամկետ է սահմանվել 7 օրը` հաշվի առնելով տվյալների մշակման համաչափության սկզբունքը: Տվյալների պահպանումը նախաքննության ժամկետով պայմանավորելը և ցանկացած տեսագրություն կամ լուսանկար նման ժամկետով պահելը նպատակահարմար չէ և չի բխում համաչափության սկզբունքի պահանջներից: Բացի այդ, նույնիսկ 7 օր ժամկետով տվյալների պահպանումը կապված է մեծ ֆինանսական ծախսերի հետ, անհրաժեշտ կլինի ներգրավել լրացուցիչ նյութական, տեխնիկական, մարդկային ռեսուրսներ, հետևաբար առավել երկար ժամկետով տվյալների պահպանումը ներկա պահին հնարավոր և իրատեսական չէ:
Միաժամանակ, ներկայացված միջազգային փորձի վերլուծությունից պարզ չէ, թե համապատասխան ժամկետներն ընտրելիս իրավասու մարմիններն ինչ սկզբունքով են առաջնորդվել և ինչ նպատակ հետապնդել:

2. Առաջարկությունը չի ընդունվել:

Առաջարկվող իրավակարգավորումները քննարկվող նախագծի կարգավորման առարկա չեն հանդիսանում, դրանք քրեադատավարական բնույթի իրավահարաբերություններ են և ենթակա են կանոնակարգման ՀՀ քրեական դատավարության օրենսգրքի շրջանակներում: 
3. Առաջարկությունն ընդունվել է:
	1. Նախագծում ժամկետ է նախատեսվել 7 օրը:
2. Լրացում չի կատարվել:
3. Դրույթը խմբագրվել է առաջարկությանը համապատասխան:


	ՀՀ արդարադատության նախարարություն


	1. Նախագծով սահմանված է, որ`

Տեսանյութերը կամ լուսանկարները ոչնչացվում են դրանց ամրագրումից 48 ժամ հետո: Տեսանյութերի կամ լուսանկարների ոչնչացումը ոստիկանության համապատասխան տարածքային մարմնի ղեկավարի որոշմամբ տարաժամկետվում է, եթե` 

1) տեխնիկական միջոցներով հայտնաբերվել կամ ամրագրվել է հանցագործության դեպք կամ հասարակական կարգի խախտում,

2) անձանց կողմից բողոքարկվել են ոստիկանության ծառայողների գործողությունները կամ ոստիկանության ծառայողի կողմից թույլ տված իրավախախտման մասին լրատվության միջոցի հաղորդման հիման վրա նշանակվել է ծառայողական քննություն, 

3) անձինք իրենց իրավունքների ու օրինական շահերի պաշտպանությանն աջակցելու խնդրանքով դիմել են ոստիկանություն:

· Ժամկետը քիչ է, քանի որ ստորեւ ներկայացված 2-րդ եւ 3-րդ ենթակետերով սահմանված հետեւանքը վրա հասնելու` անձի բողոքը կամ աջակցության խնդրանքը առաքելու համար ավելի երկար ժամկետ է անհրաժեշտ լինում, քան 48 ժամը: Միաժամանակ, 1-ին ենթակետի իրականացումն ինքնըստինքյան կլանվում է 2-րդ եւ 3-րդ ենթակետերով, որովհետեւ 1-ին ենթակետը 2-րդին ու 3-րդին չի բացառում, ուստի առաջակում ենք ոչնչացման ժամկետ սահմանել 5 օրը (աշխատանքային):
· Տեսաձայնագրությունների ժամկետը երկարաձգելու տեսահսկող սարքից տեսաձայնագրությունը, օրինակ, սերվերի վրա տեղափոխելու եւ սերվերի վրա պահելու անհրաժեշտություն է առաջանում, ուստի այդ կապակցությամբ անհրաժեշտ է տեսաձայնագրություններից օգտվելու, դրանք ոչնչացնելու եւ այլնի հետ մեկտեղ սահմանել (նախագծի վերջին պարբերությունում), որ ենթաօրենսդրական ակտով է սահմանվում նաեւ տեսաձայնագրությունները պահպանելու կարգը, որպեսզի ՀՀ ոստիկանության պետն անհրաժեշտության դեպքում օժտված լինի նաեւ պահպանման կարգ սահմանելու իրավազորությամբ:

· Ի տարբերություն 2-րդ կետով սահմանված բողոքի՝ 3-րդ կետով սահմանված այլ անձանց աջակցությունը ենթադրում է, որ ոստիկանությունը հանդես է գալիս ոչ թե որպես իրավախախտումը քննող, այլ նաեւ որպես այլ անձանց օժանդակող: Այս վերջին դեպքում օժանդակություն խնդրողը կարող է կապված չլինել ոստիկանության հետ որեւէ վարույթով, ուստի անհրաժեշտ է այդ անձանց տեսագրությունը փոխանցելու կանոն սահմանել, որպեսզի աջակցության շրջանակներում այլ անձանց տվյալները չտրամադրվեն աջակցություն խնդրողին: Օրինակ, նախատեսել, որ աջակցության դեպքում տեսագրությունները տրամադրվում են աջակցություն հայցողին այլ անձանց (աջակցության հետ կապ չունեցող) տվյալներն ապանձնավորված՝ աջակցության համար պիտանի, անհրաժեշտ և չափավոր ծավալով (ըստ էության «Անձնական տվյալների պաշտպանության մասին» ՀՀ օրենքի 5-րդ հոդվածի կանոնն է), կամ նախատեսել, որ ոչ թե փոխանցվում են, այլ ոստիկանությունը որպես աջակցություն տալիս է տեսագրությունից օգտվելու հնարավորություն (կամ նախատեսել երկու հնարավորությունները միասին ըստ իրավիճակի): Այս դեպքում կարելի է կարգավորումը տալ Նախագծով կամ Ոստիկանության պետի կողմից ընդունվող՝ տվյալներից օգտվելու կարգի շրջանակներում:

2. Նախագծով սահմանված է, որ`
Տեսանյութերը կամ լուսանկարները կարող են օգտագործվել (...) ոստիկանության ծառայողի նկատմամբ իրականացված ծառայողական քննության ավարտից հետո վերջինիս վերագրվող կարգապահական խախտման դեպքի կամ խախտման հատկանիշների առկայությունը կամ բացակայությունը հրապարակայնեցնելու նպատակով` առանց այլ անձանց նույնականացնող տվյալների հրապարակման կամ դրանց նվազագույն հրապարակմամբ: 

Անհրաժեշտ է սահմանել, որ հրապարակումը պետք է պայմանավորված լինի դեպքի հանային լինելու հանգամանքով (կարեւոր չի, թե ում կողմից հանրայնացված՝ ԶԼՄ-ի, թե տեսագրության մասնակից քաղաքացու), իսկ ոչ հանրային կերպով ներկայացված դիմումների առիթով իրականացված քննությունների արդյունքում տեսագրությունը չհրապարակվի, այլ միայն ներկայացվի շահագրգիռ անձանց: Օրինակ, նշել, որ տեսանյութերը կամ լուսանկարները կարող են օգտագործվել (...) հրապարակայնեցնելու նպատակով` (...), երբ ծառայողական քննության հիմքում ընկած դեպքը (առիթը) ինքին հանրային է կամ, օրինակ, «դրանց նվազագույն հրապարակմամբ»-ից հետո նշել, որ «Վերջին դեպքում հրապարակումը պետք է պայմանավորված լինի դեպքի հանային լինելու հանգամանքով»:
	1. Ժամկետը երկարաձգելու վերաբերյալ առաջարկությունն ընդունելի է: ՀՀ գլխավոր դատախազության առաջարկության հիման վրա նախատեսվել է 7-օրյա ժամկետ:
2. Առաջարկությունն ընդունվել է:

3. Առաջարկությունն ընդունվել է:

4. Առաջարկությունն ընդունվել է:
	1. Նախագծում ժամկետ է նախատեսվել 7 օրը:
2. Նախատեսվել է նաև տվյալները պահպանելու կարգը սահմանելու լիազորություն: 

3. Նախագիծը լրացվել է նոր դրույթով` առաջարկությանը համապատասխան:

4. Դրույթը խմբագրվել է: 

Նախագծում օգտագործվել է «հասարակական հնչեղություն» տերմինը, որն օգտագործվում է նաև ՀՀ գործող օրենքներում և այլ իրավական ակտերում (օր.` «Մարդու իրավունքների պաշտպանի մասին» ՀՀ Սահմանադրական օրենք, «Սահմանադրական դատարանի մասին» ՀՀ օրենք, ՀՀ վարչական դատավարության օրենսգիրք և այլն):

	ՀՀ վարչապետի խորհրդական Գևորգ Մալխասյան
	Լրացնել օրենքի նախագծի համապատասխան կետը «ճանապարհային պատահարներ» բառե​րով, քննարկել այն և ՀՀ արդարադատության նախարարության դիտողու​թյուններն ընդունելու դեպքում ևս մեկ անգամ քննության առնել տեսանյութերի և լուսա​նկարների հրապարակայնացման հարցը, ինչպես նաև ոստիկանության լիազոր մարմնի ղեկավարի կողմից նորմատիվ բնույթի հրաման ընդունվելու լիազորության խնդիրը:

	Առաջարկություններն ընդունվել են.

Տեխնիկական միջոցների օգտագործման հիմքերում նախատեսվել է նաև ճանապարհային երթևեկության անվտանգության ապահովումը` համապատասխան լրացումներ կատարելով նաև նախագծի այլ դրույթներում, իսկ հրապարակայնեցման հետ կապված նորմը խմբագրվել է ՀՀ արդարադատության նախարարության առաջարկության հիման վրա:

Ինչ վերաբերում է նորմատիվ բնույթի հրաման ընդունելու լիազորությանը, ապա նախագծով նախատեսված` ոստիկանության պետի կողմից կարգավորման ենթակա համապատասխան հարաբերությունները կարող են կանոնակարգվել լոկալ ակտով:
	

	ՀՀ հատուկ քննչական ծառայություն

	1. Կարծում ենք, որ արդյունավետ ժամկետ չի ընտրվել տեսանյութերն ու լուսանկրաները պահպանելու համար, քանի որ հնարավոր են դեպքեր, երբ նշված 48 ժամում ակնհայտ չլինի նյութում որևէ իրավախախտման հատկանիշների վերաբերյալ տվյալների առկայության փաստ, որպեսզի կայացվի դրանց աչնչացման տարաժամկետման որոշում, իսկ մյուս կողմից իրավախախտման հատկանիշներ չպարունակող նյութում հնարավոր է պարունակեն տեղեկություններ, որոնք տարբեր հանցագործությունների վերաբերյալ քննվող քրեական գործերով ունենան կարևոր նշանակություն և անհրաժեշտություն առաջանա օրեր անց առգրավել այդ նյութերը:

Ուստի առաջարկում ենք` տեսանյութերը կամ լուսանկարները ոչնչացնելու ժամկետ սահմանել դրանց ամրագրումից 60 օր հետո:

2. Նպատակահարմար է նաև Նախագծում նախատեսել իրավակարգավորումներ, որոնց համաձայն` «Վարույթ իրականացնող մարմինների պահանջով բոլոր տեսանյութերն ու լուսանկարները, ոչ ուշ քան նման պահանջ ստանալուց հետո 24 ժամվա ընթացքում պետք է տրամադրվեն վարույթ իրականացնող մարմիններին:»: Սա պայմանավորված է նման նյութերի տրամադրման ձգձգման պարագայում ոչնչացվելու վտանգը բացառելու հանգամանքով:
	1. Տես` ՀՀ քննչական կոմիտեի 1-ին առաջարկության վերաբերյալ եզրակացությունը:
2. Տես` ՀՀ քննչական կոմիտեի 2-րդ առաջարկության վերաբերյալ եզրակացությունը:
	


ՀՀ ոստիկանություն
